
YRKISSKEIÐ





- førleikamenning


fyri arbeiðsmarknaðin








MENTAMÁLARÁÐIÐ





í samstarvi við








Yrkisdepilin





Mánadagin 14. apríl kl. 13 á Hotel Hafnia





NÝGGJ KRØV UM FØRLEIKAR





Vit liva í eini tíð við stórum broytingum. Á øllum økjum í gerandis�degnum setir vitanarsamfelagið krøv til útbúgving sum ein natúrligan part av gerandisdegnum. Eitt vitanarsamfelag er m.a. eyðkent av, at vinnan hevur væl útbúgvin starvsfólk, ið støðugt menna seg. Evnini hjá starvs�fólkinum at laga seg til nýggjar umstøður er sjálv fortreytin fyri eini væl virkandi vinnu og fyri framkomnum almennum stovnum komandi árini.





Hetta hevur við sær, at tey, sum eru í vinnu – ella sum í eina tíð eru uttanfyri – støðugt mugu dagføra sínar førleikar. Men neyðugt er eisini at hava umstøður fyri hesum. Í grannalondum okkara hevur eftirútbúgving longi verið ein týðandi táttur í arbeiðsmarknaðarpolitikkinum, og har eru neyðugir karmar eisini gjørdir til endamálið. Hugsað verður eitt nú um donsku AMU-skipanina (ArbejdsMarkeds Uddannelser), ið eisini er kend millum rættiliga mong her á landi.





Tað er gleðiligt, at allir partar nú meta tíðina vera búna til, at føroyska samfelagið fer undir eina eftirútbúgvingarskipan, ið rúmar umfatandi og fjøltáttaðum skeiðsvirksemi. Hetta er eisini alneyðugt, um vit vilja varðveita kappingarførið. Útlendskar kanningar vísa, at íløgur í útbúgving hava stóran týdning fyri, hvussu fyritøkur standa seg í altjóða kappingini. Roknað verður við, at førleikin innan ávís yrki minkar við 10 prosentum um árið, orsaka av tøkniligu menningini. Henda gongdin verður helst enn skjótari komandi árini. Tí kann væntast, at eisini fyritøkur, ið enn ikki hava hildið tørv vera á eftirútbúgving, skjótt fara at gera tað, um tær vilja halda tørn í framleiðslumenningini.





NÝGGJ KRØV UM FØRLEIKAR





Talan verður um eina íløgu í okkara framtíð, sum ikki er minni týðandi enn íløgurnar, ið verða gjørdar í bygningar og útgerð. Royndir vísa, at tær fyritøkur, ið ásanna hetta, liggja í oddinum, meðan fyritøkur, sum ikki meta dagføring av arbeiðsførleikanum hava stórvegis týdning, dragna afturúr.





Hugtakið lívslang læra verður nógv nýtt í altjóða orðaskiftinum um útbúgvingarpolitikk. Í hesum hugtaki liggur ein ásannan av, at førleika�menning er neyðug á øllum aldursstigum. Ongar útbúgvingar kunnu í fullan mun leggja upp fyri teimum broytiligu umstøðunum, sum vit liva í. Men tær kunnu geva næmingunum eitt gott støði at standa á, ið eisini ger teir førar fyri at leita sær nýggja vitan, so hvørt tørvur er á tí. 





Til tess at tryggja fólki umstøður at eftirútbúgva seg, mugu tey, ið vara av arbeiðsmarknaðinum, samstarva. Fyrilit mugu havast fyri dagliga arbeiðnum og upplæringini, sum fer fram har. Arbeiðspláss, útbúgvingar�umsiting og útbúgvingar�støð mugu finna saman, tá tørvur er at læra nakað nýtt, eins og hugsast má um tey, sum eru í vanda fyri at missa arbeiði sítt, orsakað av ymsum umleggingum í vinnuni.





Við yrkisskeiðunum fáa vit eina mennandi tilgongd, ið ikki einans fer at økja um førleikarnar hjá tí einstaka, men eisini hjá hinum á arbeiðsplássinum. Jú meira starvsfólkini er útbúgvin, jú liðiligari og meira tilskundað eru tey at fara undir broytta og nýggja framleiðslu. Jú meira vitan, ið finst í fyritøkuni, jú sannlíkari er tað, at hon kann ganga nýggjar leiðir og gerast ein lærandi fyritøka.








VEGURIN FRAM TIL UPPSKOTIÐ





ARBEIÐSGONGDIN





Í september mánaði 2001 setti Yrkisútbúgvingarráðið nevnd at dagføra yrkisútbúgvingarlógina frá 1998. Í hesi lóg vóru arbeiðsmarknaðar�útbúgvingar nevnd�ar, men onki nærri var ásett um tær. Tí var eisini biðið um, at arbeiðsmarknaðarútbúgvingarnar vóru tiknar við í nevndar�arbeiðið, og at uppskot var gjørt um neyðugar ásetingar í lógini um reglur hesum viðvíkjandi, eitt nú um fíggingarviðurskifti, um nevndin metti hetta vera neyðugt. Nevndin kom tó til ta niðurstøðu, at yrkis�útbúgving�ar�lógin ikki eigur at fevna um arbeiðsmarknaðar�útbúgvingar, men mælti ístaðin til at seta eina nýggja nevnd at gera uppskot um eina sjálvstøðuga lóg um arbeiðs�marknaðarútbúgvingar.





Hetta tilmælið varð tikið til eftirtektar og ein arbeiðs�bólkur settur til at koma við uppskoti um lóg um arbeiðsmarknaðarútbúgvingar. Yrkis�útbúgvingar�ráðið og Mentamálaráðið samdust um, at Menta�mála�ráðið skuldi standa fyri hesum arbeiði av teirri orsøk, at fleiri aðalráð vóru partar av tí. 





Alfred Petersen varð valdur til formann í arbeiðs�bólkinum og Petur Oluf Hansen til skrivara. Annars vóru partarnir á arbeiðsmarknaðinum og almenna fyrisitingin breitt umboðað í arbeiðs�bólkin�um. Talan var um 7 feløg, løgmansskrivstovuna og 3 aðalráð.





Høvuðstættirnir í arbeiðinum (sí s. 6 - 7 í álitinum) vóru, at:


1) gera tilmæli og lógaruppskot um yrkisskeið.


2) hugsa yrkisskeið inn í verandi útbúgvingarskipan.


3) útgreina, hvørjar útbúgvingar ella hvørji skeið, ið koma undir útbúgvingarøkið.


4) gera metingar av fíggingarmynstri, góðkenning og fyrisiting. 


5) miða móti einari samanhangandi skipan.


6) hava neyðugar ásetingar og heimildir í geyma.








Arbeiðsbólkurin hevði 8 fundir í tíðarskeiðnum millum 9. oktober 2002 og 5. mars 2003. Limirnir hava fyri ein part býtt arbeiðið sínámillum við hesum evnum:





Verandi útbúgvingartilboð á arbeiðs�marknaðinum og hvussu hesi eru skipað.





Metingar um, hvørjar útbúgvingar/skeið talan sum heild kann verða um, og hvørjar førleikar útbúgvingarnar/skeiðini skulu kunna geva.





Metingar um, hvussu útbúgving�arnar/�skeiðini kunnu verða fíggjað, hvør skal góðkenna virksemið, og hvussu tey fyri�sitingarligu viðurskiftini kunnu verða skipað.





Tilráðing um, hvørjir tættir eiga at verða partar av einum uppskoti til lóg um yrkisskeið (arbeiðsmarknaðarútbúgvingar).





Miðað hevur verið ímóti, at skipanin við yrkisskeiðum skal verða ódýr og liðilig, og at hon virkar innanfyri teir karmar, ið longu finnast, við Yrkisdeplinum sum miðsavnandi eind.





Arbeiðið hjá bólkinum gekk væl, og full semja var um niðurstøðurnar og tilmælini í álitinum.





Ávegis í arbeiðsgongdini var uppskotið um álit til kunningar í Yrkisútbúgvingarráðnum














skeið, ið eru beinleiðis partur av eini styttri yrkis�rættaðari útbúgving, t.d. merkonom-skeið. Lands�kassin rindar harafturat útreiðslurnar til sjálva fyrisitingina av skipanini, meðan tann, ið skipar fyri ávísa skeiðnum, rindar eitt um�sitingar�gjald til at fíggja útreiðslurnar hjá yrkisnevndini, tá ið biðið verður um góðkenning.





Arbeiðsbólkurin hevur í arbeiði sínum lagt dent á, at uppskotið um eina skipan um yrkisskeið í størst møguligan mun er í samsvari við ynskini og tørvin hjá vinnulívi eins og almennari umsiting.

Endamálið við yrkisskeiðunum


at menna førleikarnar hjá starvsfólkum í sam�svari við krøvini á arbeiðs�marknað�inum, 


at útbúgva fólk til tey alsamt skiftandi førleika�krøvini á arbeiðs�marknaðinum, og 


at kunna fremja møguligar útbúgvingar�ætlanir fyri arbeiðstøk ella vinnutarnað.





Skipan


Yrkiskeiðini eiga at fara fram innanfyri yrkis�útbúgvingarskipanina og undir somu fyrisiting, sum frammanundan umsitur yrkis�útbúgvingar�nar. Yrkisútbúgvingar�skip�an�in fevnir um eitt Yrkisútbúgvingarráð, sum ger tilmæli til lands�stýrismannin um tey yvirskipaðu viður�skiftini við atliti at yrkisútbúgvingum, og yrkisnevndir, sum við síni fakligu vitan og førleika viðgera og tilmæla tey einstøku yrkisskeiðini.





Hildið verður, at einstøku yrkisskeiðini kunnu liggja bæði á útbúgvingar�støðum og á arbeiðs�plássum. Annaðhvørt talan er um at halda skeið á einum útbúgvingarstaði ella á einum arbeiðsplássi, er neyðugt at hava eina góðkenningarskipan, sum tryggjar tann neyðuga førleikan hjá skeiðs�haldar��an�um í sambandi við undirvísing, útbúnað o.l.





Yrkisskeið skulu eisini kunna takast í skei�ðs�røðum og setast saman til styttri útbúgvingar, sum verða ásettar í kunngerð.





Fígging


Vinnan og brúkarar annars taka fíggjarliga ábyrgd av skipanini, við tað at yrkisskeiðini verða fíggjað við luttøkugjaldi.


Við hesum fíggingarhátti verður tryggjað, at tey skeið, sum vinnuni tørvar, verða hildin. Tó eigur heimild at verða fyri at veita ávísan stuðul til








YRKISSKEIÐ – HVAT ER TAÐ?














“Arbeiðsbólkurin er samdur um at nýta heitið yrkisskeið um arbeiðs�marknaðarútbúgvingar. Heitið fevnir um bæði útbúgvingar og skeið, og er sprottið úr heitinum yrkisútbúgvingar, sum eru útbúgvingar úr tveimum upp til fimm ár.





Yrkisskeið eru mótvegis yrkisútbúgvingum styttri útbúgvingar ella skeið. Talan kann somuleiðis verða um at seta skeiðsrøðir saman til eina útbúgving. Hildið verður, at heitið hóskar væl, eisini um talan er um at hava somu ráðsskipan, sum er tengd at yrkis�út�búgv�ingunum sambært kapittul 5 í yrkis�útbúgving�arlógini.





Við yrkisskeiðum kann talan verða um t.d. før�leika�mennandi skeið fyri fólkum í vinnu, eftirútbúgving fyri avlærd og skeið fyri arbeiðsleys og vinnutarnað, sum annaðhvørt kunnu verða kravd ella sjálvboðin. Hesi skeið venda sær til arbeiðarar og serarbeiðarar, starvsfólk við yrkis�útbúgving, fólki við tøkninga�útbúgving og aðrar javnsettar bólkar. Yrkisskeiðini eiga eisini at kunna takast í kubbum og verða sett saman til eina útbúgving, ið skal síggjast í einum felags høpi við avvarðandi yrkis�útbúgving. Samansett skeið kunnu í vavi svara til eina ser�arbeiðara��útbúgving. Talan kann møguliga verða um eitt minstatímatal.” (sí síðu 13 í álitinum).





NIÐURSTØÐURNAR OG TILMÆLINI








